Uputstvo br. 4

Koncept stilova učenja razvili su Piter Hani i Alan Mamford, na osnovu rada Dejvida Kolba. Oni su identifikovali četiri različita stila učenja, koji se očituju u preferiranom načinu učenja: Aktivista, Teoretičar, Pragmatičar i Reflektor. Riječ je o pristupima učenju koje pojedinci prirodno preferiraju, te preporučuju da svaka osoba koja uči treba da:
· razumije sopstveni stil učenja
· traži priliku da uči koristeći taj stil

Kako biste saznali koji je vaš stil učenja i kako biste ga razumjeli, Hani i Mamford su razvili Upitnik za određivanje stilova učenja (koji je podijeljen polaznicima). Zahvaljujući ovim informacijama bićete u daleko boljoj poziciji da uradite tri istinski korisne stvari [citat P. Hanija]:

1. „Postanete mudriji u pogledu boljeg podudaranja između prilika za učenje i načina na koji najbolje učite. Ovo vaše učenje čini lakšim, učinkovitijim i prijatnijim. Na ovaj način izbjegavate da učite po principu „nekad pogodak – nekad promašaj“. Kad raspolažete informacijama o vašim preferencijama u pogledu učenja, imaćete mnogo više pogodaka i manje promašaja.“

2. „Proširite „širinu“ iskustava od kojih imate koristi. Time što postajete osoba koja uči na različite načine, povećavate vašu svestranost i to vam pomaže da učite iz širokog spektra različitih iskustava – od kojih su neka formalna, neka neformalna, neka planirana, a neka spontana.“

3. „Poboljšate svoje vještine i procese učenja. Povećana svijest o tome kako učite, otvara cijeli taj proces samopreispitivanju i poboljšanju. Sticanje znanja o tome kako učite predstavlja jednu od najvažnijih sposobnosti, jer omogućava pristup svemu ostalom što želite da razvijete kod sebe."

Napomena: Ipak, da biste bili učinkoviti u učenju (ali i podučavanju!), trebalo bi da razvijate i sposobnost učenja drugim stilovima.

	Stil učenja
	Karakteristike
	Aktivnosti

	Aktivista
	Aktivisti uče radeći. Aktivisti treba da „uprljaju“ ruke, da u potpunosti zarone u gradivo. Imaju otvoren pristup učenju; potpuno se i bez predrasuda uključuju u nova 
iskustva.

Ne plaše se da pokušaju i pogriješe.







	
brainstorming

rješavanje problema

grupna diskusija

zagonetke

takmičenja

igra uloga

	Teoretičar
(Mislioci/slušaoci)

	Ove osobe vole da razumiju teoriju koja stoji iza određene akcije. Da bi se uključile u proces učenja, njima su potrebni modeli, koncepti i činjenice. One preferiraju da analiziraju i vrše sintezu, te da nove informacije pretaču u sistematsku i logičku „teoriju“.
	
modeli

statistika

priče

citati

pozadinske informacije

primjena teorija

	[bookmark: _GoBack]Pragmatičar
	Ove osobe moraju biti u stanju da vide kako se dato učenje može primijeniti u stvarnom svijetu. Apstraktni koncepti i igre za njih su od ograničene upotrebne vrijednosti ako ne vide način da ideje pretvore u djelo u svojim životima.

Eksperimentatori, isprobavaju nove ideje, teorije i tehnike kako bi provjerili da li rade.
	
vrijeme za razmišljanje o tome kako se naučeno može primijeniti u stvarnosti

studije slučaja

rješavanje problema

diskusija

	Reflektor/posmatrač
	Ove osobe uče posmatrajući i razmišljajući o tome šta se dogodilo. Uglavnom izbjegavaju uskakanje i preferiraju
da posmatraju sa strane. Radije će se povući i sagledati iskustva iz više različitih perspektiva, prikupljajući podatke i odvajajući vrijeme za rad na donošenju odgovarajućeg zaključka.
	
diskusije u paru

upitnici za samoanalizu

upitnici za određivanje tipa ličnosti

tajm-aut

aktivnosti posmatranja

povratne informacije od drugih

koučing (vođeno usvajanje znanja)

intervjui



Dodatna kategorija: Osjećajni stil učenja (često prisutan u kombinaciji s drugima)
Osobe koje uče kroz osjećanja znanje usvajaju kroz fokusiranje na ljudske vrijednosti i potrebe. One brzo prepoznaju ljudske implikacije na znanje i informacije, i brzo povezuju ideje i koncepte s ličnim iskustvima. Oni brzo opraštaju, po prirodi su mirotvorci i izvrsni su u situacijama koje traže savjetovanje. Traže prilike da pohvale druge.
· Ovim osobama su tokom učenja potrebni čvrsti i dobro uspostavljeni odnosi s nastavnicima/predavačima i drugim učenicima/polaznicima. Osobe koje uče kroz osjećanja najbolje rade u atmosferi ličnih odnosa izgrađenih na saosjećanju, povjerenju i poštovanju. Informacije i činjenice najefikasnije usvajaju povezujući ideje i koncepte sa ličnim iskustvima.
· Osobe koje uče kroz osjećanja su uvjerljive i ubjedljive. One više vole da proučavaju ono što im se najviše sviđa, ali takođe nastoje da udovolje drugima.
· Osobe koje uče kroz osjećanja više vole da uče u pozitivnom okruženju koje odlikuju skladni odnosi. Oni više vole da uče od onog ko ima topao i ličan pristup nego od onoga koga karakteriše isključivo dobra organizovanost. Odnos sa nastavnikom/predavačem treba da bude lični i topao. Nesuglasice u učionici remete ih u učenju.
· Ove osobe najbolje uče kad se povežu s drugima. Grupni i partnerski rad za njih su bitne komponente uspješnog učenja.

Osobama koje uče kroz osjećanja najvažnije je sljedeće:
· Sklad u učionici/među onima koji podučavaju i uče
· Uživanje u ličnim, bliskim odnosima sa nastavnicima i drugim učenicima/polaznicima
· Informacije koje se najbolje zadržavaju zahvaljujući međuljudskim vezama
· Dobro uče s drugima – žude za interakcijama kao što su grupni i partnerski rad
· Uživaju u učenju drugih

[bookmark: _Hlk99269595]Osobama koje uče kroz osjećanja najmanje je prijatno sljedeće:
· Razdor i konkurentnost u radu
· Kritikovanje ili kritikujuće povratne informacije
· Kad se teme učenja ne odnose na ljude i međuljudske aspekte
· Podučavanje od strane nastavnika/predavača koji su bezlični

Savjeti za nastavnike/predavače i rad u učionici
· Imajući u vidu vašu ulogu kao nastavnika, tj. edukatora, pružite onima koji uče kroz osjećanja priliku da uče unutar međuljudskih odnosa. Kada koristite grupne aktivnosti, onima koji uče dajte sugestije o tome kako da budu produktivniji, i kako da komunikaciju i saradnju unutar svojih grupa učine efektivnijima.
· Recipročno podučavanje predstavlja sjajnu priliku da se pomogne onima koji uče kroz osjećanja da nova znanja integrišu u postojeće strukture. Ova njihova sklonost najviše dolazi do izražaja kad  pomažu drugima ili imaju ulogu mentora.
· Najvažnija informacija koju treba imati na umu kad podučavate one koji uče kroz osjećanja jeste ispravljanje. Sva ispravka mora biti obavljena u ličnoj atmosferi, urađena s taktom, razumijevanjem i saosjećanjem. Kritika pada teško onima koji uče kroz osjećanja, što može dovesti do podizanja zidova tj. prepreka za buduća iskustva učenja.

Nastavne metode
· Posvećivanje pažnje estetici
· Tabla s predefinisanim mogućnostima odgovora/reakcija (Choice board)
· Blizak odnos s nastavnikom/predavačem
· Saradnja/kooperativni rad
· Diskusija
· Posvećivanje pažnje emocijama
· Grupne aktivnosti
· Tempo nastave: umjeren
· Partnerstvo
· Pozitivne povratne informacije
· Odnosi/obrasci
· Aktivnosti koje podrazumijevaju timski rad

